
Tito 

Non San Pablo akin itlatitlanil Dios
okitlajkuiluili non Tito

Pablo okitlajkuiluili Tito
 1 Nejua, niPablo, niitekit Dios uan niitlatitlanil Jesucristo. 
Jesucristo onechtlali ma niteititi itlajtol para ma tlaneltokakan 

akinomej Dios yokintlapejpeni, uan para ma kixmatikan tlenon 
melauak tikneltokaj, 2 uan para kichiaskej non yankuik nemilistle 
non amo keman tlamis. Dios, akin amo tlakajkayaua, yotechkakiti 
techmakas non nemilistle sta ijkuak ayimo okichijchiuaya nin tlale. 
3 Uan axkan yoasik nin tonale uan yotechititiko nin yankuik 
nemilistle ika non itlajtol, akin Dios toTemakixtike onechnauati ma 
niteititi. 4 Tito, timitzijkuiluilia nin amatl, kue tejua tika kenime 
tinokone kue tikpiaj san sejkan totlaneltokilis itlak Dios. ToTatatzin 
Dios uan toTemakixtike Jesucristo ma mitzmakakan inteuechiualis, 
immiknelilis uan inyolseuilis.

1

Kenime moneki yes non tlayekanke ijtek tiopantle
5 Ijkuak otimitzkajte ipan non isla itoka Creta, otimitzkajte para 

tikektlalis non opoliuiya mektlalis. Otimitzili xikintlali tlayekankej 
intzalan tokniuan ipan sesente altepetl, kiyon kenime nejua 
otimitznauati. 6 Non tlayekanke moneki ma kuali nemi uan kiyon 
amikaj kuali kistlakauis ika itlaj. Ma kipia sa sente isiua. Ma kimpia 
ikoneuan tlaneltokakej akin amikaj kuali kimmijistlakauis ika itlaj 
amo kuali, uan ma tetlakaitakan. 7 Non tlayekanke akin itekitke Dios,
moneki ma kuali nemi para amikaj kuali kistlakauis ika itlaj. Ma 
amo moueyitlali, ma amo tlauele, ma amo tlauanani, ma amo san 
tenejnempeualti, nian ma amo kipakti kinentlanis melio. 8 Inin, 
moneki pakis ijkuak kinkalotis non tokniuan ichan, ma kipakti 
kichiuas tlenon kuali, ma kipia kuali itlanemilis, ma ye yolmelajkan, 
ma ye yolchipauak uan ma kimati kinelchiuas amo kichiuas tlenon 
amo kuali. 9 Moneki motzitzkijtas itech non melauak tlamachtile 
non yokimachtikej, para kiyon kuali kimmelauas akinomej ayimo 
kimmachtiaj kenime kijtoua itlajtol Dios. Uan kuali kinnankilis non 
kintlajtolnamikij.

10 Kue onkatej miyektin akinomej amo tetlakaitakej, tenojnotzaj ika
non tlenon amo kimatij uan tlakajkayauaj. Kiyon kenime kichiuaj 

miyekej judiotin. 11 Inimej moneki kinkamatzakuaskej, kue 
kintlapololtiaj nin tlakaj ika insiua uan inkoneuan, temachtikej 
tlenon amo kuali uan kiyon kuali kitlanij ueyi melio, uan nian amo 
pinauanij por non tlenon kichiuaj. 12 Sente tlakatl non otlajtouaya 
ipatka Dios ichan Creta okijto: “Nin tlakaj inchan Creta la 
tekajkayakej, kenime yolkamej amo kualtin, san poro tlakuaj uan 
la tlatzijkej.” 13 Melauak non tlenon okijto. Iuinon kine, xikimajua 
chikauak, para kuali ma tlaneltokakan itlak Dios kenime moneki 
14 uan ma ayikmo kinneltokakan non tlenon kimiluiaj non judiotin 
kue ijuan teititiaj san tlenon non ijuan kinejnextiaj, uan nian ma amo 
kinneltokakan non intlanauatil non tlakaj non ayikmo katej ipan 
tlenon melauak. 15 Inochtin non akinomej kipiaj non inyolo chipauak,
para ijuan nochi chipauak. Maski para akinomej amo tlaneltokaj uan 
amo kipiaj inyolo chipauak, para ijuan amitla onka chipauak. Kue sta
inon intlalnamikilis uan non inyolo amo chipauak. 16 Ijuan kijtouaj 
kixmatij Dios, maski por non tlenon kichiuaj mota amo melauak. 
Ijuan tekualantikej uan amo teneltokakej uan ayikuali kichiuaj nian 
tla itlaj tlenon kuali.

Non kuali tlamachtile
 1 Non tlenon tejua tikijtos moneki yes kiyon kenime kijtoua non
kuali yektlamachtile. 2 Xikimili non iueuentzitzin tla itlaj 

kijtoskej noso kichiuaskej moneki yes ika melauak, kuali ma 
moyekanakan para ma kintlakaitakan uan ma kipiakan kuali inyolilis.
Ma kipiakan kuali intlaneltokilis, ma tetlasojtlakan uan ma kixikokan
nochi tlenon kipanoskej. 3 Nin lamatzitzin noijke ma tetlakaitakan, 
ma amo ximonatin yekan, nian ma amo tlauantinemikan. Moneki 
ijuan teititiskej kenika nemiskej kuali, 4 para ma kimititikan non 
ichpokamej kenika kintlasojtlaskej non innamik uan kenika 
kintlasojtlaskej inkoneuan. 5 Noijke ma kimititikan ma kipiakan kuali
inyolilis, ma yekan yolchipakej, ma tlamokuitlauikan kuali inchan, 
ma yekan kualtin tlakaj, ma kintlakaitakan innamik, para 
kiyon amikaj ma kijto itlaj amo kuali ika itlajtol Dios. 6 Noijke 
xikinyolchikaua non telpokamej ma kipiakan kuali inyolilis, 7 uan 
noijke tejua moneki tikimmititis non kuali ejemplo ika nochi tlemach
kuali. Ijkuak tikimmachtis, xikimmachti tlenon melauak itlamachtil 
Dios uan xikimmachti ika nochi moyolo. 8 Kuali xikinnojnotza para 
ma amikaj tlajto amo kuali ika tlenon tejua tikijtos. Kiyon, non 

akinomej amo techpakaitaj pinauaskej kue amitla kuali kijtoskej ika 
tejuan akin titlaneltokakej.

9 Xikinnajnauati non tekipanouaj tetlak ma kintlakaitakan non 
intlak tekitij. Ma kichiuakan ika kuali inyolo tlenon kinnauatiaj uan 
ma amo tenanankilikan. 10 Ma amo tlachtekikan, kachi kuali ma 
kichiuakan tlenon kuali para non intlak tekitij kuali kitlalis non iyolo 
intech. Kiyon, inochtin kinekiskej kineltokaskej Dios toTemakixtike 
por kichiuaj tlenon kuali non itekituan. 11 Kue Dios yotechititi 
iteiknelilis itech inochtin nin tlakaj ipan nin tlale, uan ika non 
iteiknelilis kuali kimmakixtis inochtin. 12 Uan non iteiknelilis 
techititia ma tikauakan nochi tlenon amo kuali uan nochi tlenon 
techyoltelana tlenon onka ipan nin tlale. Noijke techititia ma kuali 
tiyoltakan, ma tikchiuakan tlenon kuali uan ma totemaktikan itlak 
Dios, chika tinemij ipan nin tlale. 13 Noijke techititia ma tikchixtakan 
ika pakilistle non ueyi tonale non tikchiaj. Ipan non ueyi tonale ualas 
non ueyi imauistlanes non toueyi Dios toTemakixtike Jesucristo. 
14 Jesucristo omotemakti ma kimiktikan san topampa, para 
techmakixtis itech nochi totlajtlakol, uan para techyolchipauas
itech nochi tlajtlakole uan kiyon kuali topouaskej iuaxkauan, 
uan para kuali tiknelchiuaskej tikchiuaskej nochi tlenon kuali.

15 Ijuatl nin tlenon moneki titemachtis, xikinnajnauati uan 
xikimajua kue tejua tikpia tlanauatile para kiyon tikchiuas. Amikaj 
xikauili mitzitas kenime amitla tikmati.

Tlenon moneki kichiuaskej nin tlaneltokakej
 1 Xikimmilnamikti inochtin non tlaneltokakej ma kitlakaitakan 
gobierno uan ma kintlakaitakan tekichikej, ma kinkakikan, uan 

ma kinekikan kichiuaskej itlaj tlenon kuali. 2 Ma amo teistlakauikan, 
nian ma amo kimpaktikan mosiniskej, kachi kuali ma yekan 
yolyemankij uan ma techiuilikan tlenon kuali. 3 Kue tejuan kachto 
noijke amo kuali otitlanemiliayaj uan amo otiktlakaitayaj Dios. 
Otipolijtinemiyaj uan otechyoltelanaya nochi tlemach non okinekiya 
uan okiuelitaya nin tonakayo. Otinemiyaj itech nochi tlemach amo 
kuali uan otoxikuayaj. Otechkokoliayaj uan otitekokoliayaj. 4 Maski 
ijkuak Dios toTemakixtike okimititi inochtin nin tlakaj ipan nin tlale 
itlasojtlalis uan iteiknelilis, 5 ijkuak otechmakixti. Amo por otikchikej
itlaj tlenon kuali, kue Dios otechikneli uan otechpajpak itech 

totlajtlakoluan uan otechmakak yankuik nemilistle ika non Espiritu 
Santo. 6 Dios otechmakak ueyi iEspiritu Santo por non tlenon okichi 
toTemakixtike Jesucristo. 7 Ika non iteiknelilis Dios, axkan itikatej 
kuali itlak uan ayikmo tikpiaj tlajtlakole. Uan kiyon kuali tikpiaskej 
non yankuik nemilistle non amo keman tlamis non tikchixtikatej 
tikpiaskej se tonale. 8 Nochi inin melauak, uan nikneki la 
xikinnojnotza inin tlajtole, para akinomej kineltokaj Dios ma 
moyolchikauakan kichiuaskej tlenon kuali. Nin tlemach la kuali uan 
kimpaleuis inochtin nin tlakaj. 9 Maski amo xitenanankilijtinemi ika 
non amitla ipati, non tlenon kinejnextiaj non iuejka tokoltzitzin. Amo
xitenanankili ika non itlanauatil Moises. Ijua nochi nin amitla ipati 
uan amo kana namechuika.

10 Tla kajikaj kineki kinxelos non tlaneltokakej, xiknajnauati 
seuelta noso okpa ma ayikmo kiyon kichiua, uan tla amo mitzkaki, 
ma ayikmo namouan ye. 11 Kue ika inin, itikmatis ijua nin tlakatl 
kitlalia nenkua tlenon kuali uan kichiua tlajtlakole uan siyijuatl 
motlajtlakoltia.

Tlenon Pablo okinauati ma kichiua non Tito
12 Ijkuak timitztitlanilis non Artemas noso non Tíquico, xiknelchiua

tinechitaki ipan tlaueyikan itoka Nicópolis, kue yonikijto ompa niyes
ijkuak seuas. 13 Xikpaleui non tepantlajtoke Zenas ika nochi tlenon 
kuali, uan noijke xikpaleui non Apolos, uan kiyon amitla kimpolos 
ipan imojui. 14 Uan kiyon non tokniuan ma kitakan tlenon tikchiuaj 
uan inteuan ma kiyon kichiuakan uan kiyon kitaskej amo san nenka 
nin tinentikatej.

Pablo okinnauati uan okinteuechi non tokniuan
15 Inochtin nin nouan katej mitztlajpalouaj. Ompa xinechintlajpalui 

non totlasojikniuan tlaneltokakej. Ma Dios namechteuechiua 
namonochtin. Kiyon ma mochiua.


